
MINUTI

Il-Minuti ta’ Laqgħat Nri 23 u 24 li saru fl-24 ta’ April u fit-3 ta’ Lulju 2024 rispettivament ġew ikkonfermati. 

IĊ-CHAIRPERSON (L-Onor. Katya De Giovanni): L-Onor. Albert Buttigieg.

PUNT TA’ KJARIFIKA

ONOR. ALBERT BUTTIGIEG: Min-naħa tal-Oppożizzjoni konna ssuġġerejna u tlabna sabiex ikollna laqgħa konġunta mal-Kumitat tas-Saħħa ħalli niddiskutu numru ta’ każijiet ta’ suwiċidji. Konna qegħdin nagħmlu wkoll il-proposta li jkollna taskforce ta’ nies ġejjin minn xjenzi differenti biex inkunu nistgħu nagħmlu short-term u long-term policies. Ma nafx jekk dan il-Kumitat għadx għandu l-intenzjoni li jaħdem fuq din il-proposta li ressaqna? 

IĊ-CHAIRPERSON: Il-Kumitat Permanenti dwar is-Saħħa huwa mmexxi mis-Segretarju Parlamentari Malcolm Paul Agius Galea u huwa qiegħed jara l-way forward ta’ kif għandna nimxu fuq dan is-suġġett. Mill-aħħar informazzjoni li għandi hu li se nkunu qegħdin nimxu u nikkonsultaw kif qed tissuġġerixxi inti Onor. Buttigieg.

ONOR. ALBERT BUTTIGIEG: Jiġifieri bħala Kumitat Permanenti dwar l-Affarijiet Soċjali se nkunu qegħdin nimxu mal-Kumitat ...

KORRISPONDENZA

IĊ-CHAIRPERSON: L-Onor. Buttigieg.

ONOR. ALBERT BUTTIGIEG: Sinjura President, ilbieraħ bgħattlek email dwar rapport li ħareġ fuq Malta u t-traffikar tal-persuni li ġie maħruġ mill-Gvern Amerikan;

Email datata 9 ta’ Lulju, 2024 mill-Onor. Albert Buttigieg u indirizzata liċ-Chairperson tal-Kumitat Permanenti dwar l-Affarijiet Soċjali.

Allura huwa possibbli li dan ir-rapport jiġi diskuss fil-laqgħa li jmiss ta’ dan il-Kumitat? 

IĊ-CHAIRPERSON: Diġà għaddejt din il-korrispondenza lis-Segretarju tal-Kumitat. 

ONOR. ALBERT BUTTIGIEG: Jiġifieri se tkun fuq l-aġenda tal-laqgħa li jmiss?

IĊ-CHAIRPERSON: Se nniżżluh mal-lista li għandna u naraw wara min imissu. Jekk ovvjament nistgħu ndaħħluha qabel għalija mhux problema.  

ONOR. ALBERT BUTTIGIEG: Napprezzaw jekk isir hekk għax dan huwa rapport dettaljat mill-Ambaxxata Amerikana, fejn qed jindikalna li hemm ċerti osservazzjonijiet ... 

IĊ-CHAIRPERSON: Li jkun tajjeb li niddiskutuhom. Grazzi. Ngħaddu għad-diskussjoni tal-lum.

LAQGĦA MAL-MALTESE ASSOCIATION FOR COMMUNITY DEVELOPMENT (MACD)

IĊ-CHAIRPERSON: Nilqa’ magħna lir-rappreżentanti tal-Maltese Association for Community Development (MACD). Din hija laqgħa li lili personali tinteressani ħafna. U għalhekk nistieden lis-Sinjura Claire Gafà sabiex, jekk jogħġobha, tibda bil-preżentazzjoni tagħha. 

IS-SINJURA CLAIRE GAFÀ (Membru fil-Maltese Association for Community Development): Sinjura President, nirringrazzjawkom ħafna talli lqajtuna f’dan il-Kumitat. Miegħi hawn is-Sinjura Elaine Attard, is-Sinjura Catherine Fleri Soler u s-Sur Jean Paul Zammit Grech. Fl-ewwel paġna tal-presentation għandkom l-aġenda tagħna llum. Se nitkellmu fuq min aħna u mbagħad se ngħaddu għall-mission and vision tagħna bħala assoċjazzjoni, u ċjoè x’inhu l-community development, il-community development practitioner, l-impatt tal-community development f’Malta u l-pjanijiet tagħna għall-futur. 

L-MACD ġiet imwaqqfa fl-2017 wara ċertu diskors li kien hemm bejnietna. Dawk ir-ritratti juru wieħed mill-ewwel kumitati li konna. Fl-2019 irċevejna l-istatus ta’ VO u fl-2020 kien hemm il-launch tal-MACD. Aħna parti mill-International Association for Community Development (IACD), li tirregola l-community development madwar id-dinja. L-MACD għandha żewġ għanijiet li l-iktar li qed niffokaw fuqhom; l-ewwel waħda hija li mmexxu l-community development ‘il quddiem, li jsiru jafu bih iktar nies, li l-approach tagħna jkun iktar imħaddan minn aġenziji differenti u t-tieni waħda hija li l-community development practitioner isir a warranted professional. Din hija l-missjoni u l-viżjoni tagħna, u ċjoè li nitfgħu ‘l quddiem il-community development bil-prattiċi tagħna li huma social justice, equality and inclusion through participatory community-oriented initiatives.  

Il-viżjoni tagħna hi li nippromwovu l-community development practise, to further education, research and support in Malta, li tiġi stabbilita bħala profession kif ukoll li nsaħħu l-istandards. Aħna nużaw l-istandards tal-IACD, li huma pprattikati madwar id-dinja, u l-għan tagħna hu li ninforzawhom fl-aġenziji li diġà qed iħaddmu community development workers magħhom. U iktar networks bħalma huma dawn. Li niltaqgħu ma’ iktar nies, li nsaħħu iktar il-community development u li nippromwovu l-edukazzjoni f’community development. Qegħdin ukoll naħdmu mal-Università sabiex dan ikun jista’ isir. 

Din hija  brief  li se jitkellem iktar fuqha s-Sur Jean Paul Zammit. L-għan tal-community development huwa biex isaħħaħ il-wellbeing u r-reżiljenza fil-komunità, imma dan ma jsirx minni jew mill-community worker li hemm fil-lokali, imma mill-komunità stess. Niffaċilitaw l-active involvement u l-engagement tal-community member fid-decision making, fejn l-esperti huma l-community members. Li nibnu relazzjonijiet mhux biss mal-community  member, imma bejn community member u ieħor għax dan isaħħaħ il-wellbeing tal-komunità. Li nsaħħu l-local capacity, l-istrength, is-social network u l-advocate for positive change. Dan huwa proċess li jgħaqqad in-nies flimkien u jippromwovi positive change.

IĊ-CHAIRPERSON: Insejjaħ lis-Sur Jean Paul Zammit Grech.

IS-SUR JEAN PAUL ZAMMIT GRECH (Membru fil-Maltese Association for Community Development): Il-community development huwa proċess, jiġifieri mhux sempliċement persuna tajtha kariga ta’ community development worker u tibda x-xogħol. Ix-xogħol ma jagħtix frott mill-ewwel imma huwa proċess, fejn l-ewwel ma tibda dak li ngħidulu l-proċess ta’ mapping, iddur il-lokalitajiet li jkunu taħt ir-responsabbiltà tiegħek, tiltaqa’ man-nies, tara min huma l-istakeholders, tiltaqa’ mal-membri tal-komunità, u minn hemmhekk tibda tidentifika x’inhuma s-saħħiet, il-ħiliet u forsi d-diffikultajiet ta’ dik il-komunità. Minn hemmhekk tibda toħroġ ukoll proċess ta’ ħsieb, li jkun proċess ta’ ħsieb kritiku, li flimkien mal-komunità nibdew nirriflettu x’inhi l-bidla li hemm bżonn u fejn irridu naslu bħala komunità. Imbagħad parti mill-irwol tal-community development huwa li jara x’inhuma r-riżorsi u s-saħħiet, u bihom naraw x’inhu l-capacity building. B’dawn ir-riżorsi u s-saħħiet kultant kulma jkun hemm bżonn qisu li jingħaqdu flimkien, u minn hemmhekk nibdew noħolqu s-soluzzjonijiet. B’hekk jinħolqu networks, jinħolqu kollettiv ta’ persuni fl-istess komunità li bihom nilħqu l-bidliet li jkun hemm bżonn. 

Il-community development mhuwiex xi ħaġa li ħloqna aħna imma huwa bbażat fuq teorija, u teoriji hemm ħafna. Kif qed taraw hemmhekk, il-bażi teoretika hija bbażata fuq l-Iskola Paulo Freire u Margaret Ledwith, li hija l-pijuniera fil-community development. Il-community development jinqasam ukoll fi friegħi differenti, fejn għandek il-critical community development, l-asset based community development, fejn naraw iktar x’inhuma l-ħiliet u s-saħħiet fil-komunità u x’nistgħu nagħmlu biex ninvestu aktar fihom. Imbagħad għandek il-participative community development li huwa kif noħolqu parteċipazzjoni mill-komunità stess. Forsi l-effett ta’ komunità mhux kullimkien l-istess. F’Malta stess hawn distinzjonijiet bejn komunitajiet differenti, is-sense of belonging minn komunità għall-oħra, u allura dan huwa approach li jgħin ukoll għall-parteċipazzjoni. U fl-aħħar in-needs-led community development, fejn inti tibda billi tara x’hemm bżonn, u timxi skont il-bżonnijiet minflok iddur għall-ħiliet.

L-islide li jmiss hija fuq l-importanza tal-community development. L-ewwel waħda hija li jibni social cohesion. Persuni li forsi kienu ġirien u qatt ma tkellmu bejniethom, bil-parteċipazzjoni, bl-attivitajiet u bl-affarijiet li nħolqu permezz tal-community development jibdew isiru jafu lil xulxin u joħolqu network ta’ għajnuna għal xulxin. Dan kollu bis-sapport ta’ professjonist. Jinkoraġġixxi wkoll il-parteċipazzjoni u s-civic engagement, li jekk hemm xi ħaġa mhux tolqtok fil-lokalità, fil-komunità tiegħek, ikun hemm assistenza biex inti tagħtik aktar vuċi ħalli jekk forsi bqajt lura jew ma tafx minn liema channels trid tgħaddi l-ilmenti jew ix-xewqat tiegħek, tkun tista’ twassalhom. 

It-tieni hija enhancing quality of life. Ovvjament aktar ma n-nies ikunu f’network u aktar ma jkunu magħqudin flimkien, aktar se jkollhom saħħa, wellbeing aħjar, u community development worker jgħinek għall-aċċess fejn jidħlu servizzi kif ukoll fejn nistgħu nwasslu għas-servizz u għar-riżorsi. Jgħinek ukoll b’inizjattivi li jinħolqu permezz ta’ dan ir-rwol f’dak li għandu x’jaqsam ma’ saħħa, edukazzjoni u opportunitajiet ekonomiċi. U t-tielet waħda hija sustainable development. Il-community development jibbaża ħafna fuq is-sostenibbiltà, u allura jekk saret inizjattiva rridu naraw xi frott ħalliet warajha. Il-komunità x’ħadet minnha? X’se tibqa’ iżżomm magħha? X’ħiliet irnexxielha tieħu? Fl-istess ħin tindirizza wkoll sfidi ambjentali, soċjali kif ukoll ekonomiċi. 

L-irwol tal-community development practitioner. Parti mir-rwol tiegħu huwa l-engagement, li jsir jaf u jifhem lill-komunità, li jara min huma l-iktar nies key players fil-komunità, li jara min huma l-leaders, kemm formali kif ukoll informali, jekk hu kunsillier jew sid ta’ ħanut li forsi għandu ċerta influwenza. Imbagħad nidentifikaw il-bżonnijiet u s-saħħiet, noħolqu empowerment u capacity building, niffaċilitaw il-parteċipazzjoni u l-inklużjoni, is-sostenibbiltà u l-long-term impact li bdejt insemmi aktar qabel, kif ukoll conflict resolution u social cohesion. Forsi jkun hemm ċerti firdiet jew ċerti komunitajiet li forsi ma jkunx hemm qbil bejniethom. U advocacy u policy influence, li anke l-advocacy li aħna qisna nwasslu l-vuċi tal-komunità ma’ entitajiet li jkunu tal-Istat. 

IS-SINJURA CLAIRE GAFÀ: Jiena se neħodkom fuq journey ta’ x’jagħmel community development worker f’komunità. Bħalissa qed niffokaw ħafna fuq l-asset based community development, li l-motto tiegħu huwa to focus on what’s strong to tackle what’s wrong. Qisu l-ewwel pass huwa d-discovery. Mela hawnhekk aħna mmorru nitgħallmu fuq il-komunità. Jien ma nkunx ġejja minn dik il-komunità u allura mmur hemmhekk biex nitgħallem fuqha, fuq il-membri, x’hemm b’saħħtu, forsi jgħiduli wkoll x’m’hemmx b’saħħtu, nitkellem mal-istakeholders, mal-entitajiet differenti, mal-knisja, mal-kunsill, eċċ. Idealment id-discovery issir mal-community member u mhux jien waħdi għax il-community member jista’ ilaqqagħni ma’ community members oħrajn. Imbagħad ikun hemm qisu inventarju ta’ din id-discovery. Din id-discovery tieħu ż-żmien u hija proċess twil ħafna, imma ma jfissirx li għax ma tkunx għadek għamilt id-discovery kollha ma tistax tibda l-connection. 

Il-connection hija l-isbaħ biċċa ta’ dan il-mudell, fejn inti qed tara x’hemm taħtu u qed tikkonnettja ma’ xi ħaġa li forsi mhux qed taħdem. Ħalli nagħtikom eżempju prattiku. Konna qed naħdmu f’komunità partikolari fejn kien hemm sens ta’ loneliness, u ltqajna ma’ raġel li kien lonely, imma kellu artistic skills tajbin ħafna. Dan kien waħdu d-dar u kien hemm ħafna ġenituri li qalulna li t-tfal tagħhom m’għandhomx fejn imorru b’xejn wara l-ħin tal-iskola. Allura għaqqadna lil din il-persuna li kienet qed tħossha lonely ma’ dawn it-tfal li ma kellhomx fejn imorru wara l-iskola, u ħloqna proġett fuq l-arti. Fil-fatt dan ir-raġel beda jagħti lezzjonijiet b’xejn tal-arti lill-komunità. Mela hemmhekk għaqqadna żewġ bżonnijiet flimkien.  

Għandek imbagħad il-mobilize. Dan huwa eżempju ieħor fejn hemm grupp ta’ nies f’din il-komunità li ngħaqdu bħala residenti sabiex iwasslu l-concerns tagħhom through il-community development worker. Imma issa l-community development worker qed joħroġ minnu għax issaħħaħ waħdu u r-residenti qed jagħmlu ħafna mobilizzazzjoni waħedhom. Pereżempju kien hemm bżonn jagħmlu stħarriġ mal-komunità u ħadu ħsiebha huma, ġabru lin-nies, ħadmu mal-community worker, għamlu sejħa pubblika, u kabbru n-network tagħhom. Fil-fatt kellhom ‘il fuq minn 40 ruħ li ġew jagħmlu din il-konsultazzjoni. Imbagħad aħna wassalnieha lill-entità li kien hemm bżonn. Dak hu x-xogħol li nagħmlu aħna fil-komunità, ibbażat fuq l-asset based community  development. B’dan ukoll noħolqu network li se tkun qiegħda titkellem iktar dwaru s-Sinjura Catherine Fleri Soler. Dan il-grupp li semmejt huwa fuq network ieħor imma għandhom resident li jirrappreżentahom, u mbagħad jiġu fuq dan il-kumitat f’dan in-network u jirrappreżentaw lill-komunità tal-belt minn fejn ikunu ġejjin. 

IĊ-CHAIRPERSON: Insejjaħ lis-Sinjura Catherine Fleri Soler. 

IS-SINJURA CATHERINE FLERI SOLER (Maltese Association for Community Development): Eżempju ieħor ta’ network fejn inti tara bżonn, kif qed jgħidu l-kollegi tiegħi, għax issir taf il-komunità, in-nies qed jitkellmu, kif ukoll nitkellmu ma’ stakeholders, u nisimgħu l-istess storja. Jiġifieri sfortunatament in-narrattiva ta’ din il-komunità tkun pereżempju fil-każ li qed insemmi l-homelessness jew aħjar ir-rooflessness. In-nies qegħdin jindunaw u qed iħossuhom skomdi għax jafu li hemm ħafna nies barra. U għalhekk laqqajna l-community police, li dak iż-żmien kienu għadhom ġodda, u kienu huma stess qed jiltaqgħu ma’ dawn is-sitwazzjonijiet u li ma kinux jafu x’se jaqbdu jagħmlu għax ovvjament ma jkunux jafu x’social services jeżistu. 

Għamilna network ta’ stakeholders u service providers li għandhom ir-riżorsi immirati għal min hu fil-faqar jew min hu homeless mal-community police, mal-entitajiet tal-Gvern u ma’ kull min għandu x’jaqsam ma’ dawn in-nies biex noħolqu xibka iktar qawwija biex kemm jista’ ikun nilqgħuhom iktar malajr jekk jista’ ikun. Ovvjament il-homeless people huma periferal ħafna, imma peress li żidna l-komunikazzjoni bejnietna, qed nipprovaw nifhmu aktar x’inhi l-problema, għalfejn hemm il-problema kif ukoll x’riżorsi hemm u kif nistgħu nsaħħuhom flimkien. Ħloqna wkoll inizjattivi biex nipprovaw ngħinu aktar lil dawk in-nies ħalli jersqu lejn is-servizz, li hija l-ideali, imma wkoll min qed jistħi jidħol f’servizz almenu nkunu qed nappoġġjawh u hu jħossu aktar megħjun anke fis-sitwazzjoni tiegħu. Dak huwa eżempju ta’ sentejn u nofs li ilna naħdmu fuq dan in-network. 

Jiena proprjament l-unika persuna li m’iniex community development worker imma by profession jiena social worker. Fiż-żmien tiegħi ltqajt ma’ community development u mal-approach tal-community development, u I fell in love, kif ngħidu, u the rest is history! Jiġifieri l-esperjenza tiegħi bħala professjonista oħra li mhijiex community development rajt ħafna t-transferibility tal-community development fuq professjonijiet oħrajn. Jien dejjem ngħid li social work jagħmel iktar sens jekk jieħu l-community development approach. Allura l-valur ta’ community development jerġa’ jikber aktar għax mhux biss il-community development workers jistgħu jibbenefikaw mill-komunità imma anke l-professjonisti l-oħra, bħal pereżempju l-healthcare professions, il-community nurse u l-health promotion. 

Jekk huma jaħsbu iktar fuq il-community development approach tal-proċess li semmew, li nsiru nafu iktar in-nies, li jkun hemm iktar parteċipazzjoni, li n-nies isiru iktar parti mis-soluzzjoni milli jarawhom bħala problema, dawn huma kollha parti mill-proċess ta’ community development. Pereżempju, hemm ħafna x’jista’ isir permezz tal-community development approach mal-iskejjel, mal-immigranti, kif ukoll mal-environment u mal-local councils. Tistgħu tgħiduli m’hemmx biżżejjed riżorsi imma din mhijiex kwestjoni ta’ riżorsi imma hija kwestjoni ta’ mindset, li t-technical knowledge jibqa’ għandek. Jekk inti nurse, nurse se tibqa’. Jiena social worker u social worker se nibqa’, imma hija l-approach li nieħu, fejn lin-nies narahom aktar bħala participants fis-soluzzjoni minflok jiena l-professjonista u nħares lejn in-nies bħala problema. So it’s transferable. Aktar jagħmel sens mhux biss fix-xogħol dirett kif jagħmlu l-community development workers imma anke fi professjonijiet oħrajn li jaħdmu viċin il-komunità. 

IS-SINJURA ELAINE ATTARD (Maltese Association for Community Development): Waħda mill-prijoritajiet tal-MACD din is-sena kienet li nressqu proposta ta’ liġi sabiex isir professjonalizzazzjoni tal-community development workers.  Ilna s-snin naħsbu fiha din il-ħaġa, u ilna s-snin għaliex dejjem kienet il-ħolma tagħna u llum hija waħda minn dawk il-ġranet li qed nersqu eqreb lejn din il-ħolma, biex il-community development jiġi rikonoxxut bħala professjoni ma’ professjonijiet oħra fil-qasam soċjali. 

Aħna nkunu involuti f’diversi inizjattivi, jiġifieri għandna training speċifiku, hemm certification processes li ngħaddu minnhom, kif ukoll għandna wkoll l-MACD bħala professional association, imma naħdmu wkoll ma’ associations oħrajn biex nissapportjaw lil xulxin. Qed nipproponu din il-liġi għax huwa importanti li jkollna legal underpinning tal-prattika, li nirregolarizzaw, li nirrikonoxxu u li nsaħħu l-community development work u l-ħaddiema f’community development fis-settur. Li npoġġu d-development community workers at par ma’ professjonisti oħra. Għall-professionalisation il-liġi hija importanti ħafna għax il-ħaddiema f’dan is-settur jingħataw warrant meta din il-liġi ssir reali. Qegħdin naħdmu wkoll sabiex ikollna professional standards għal community development practitioners. Bħalissa qegħdin naħdmu u ħaddanna l-istandards issettjati mill-IACD, li hija l-International Association for Community Development, li semmewha wkoll il-kollegi qabli. 

Hemm ħafna affinità imma nixtiequ noħolqu l-istandards adattati anke għas-sitwazzjoni f’Malta. Naturalment insegwu ħafna x’jiġri barra minn pajjiżna u fil-fatt immarkajna l-pajjiżi li diġà għandhom leġiżlazzjoni f’dan il-qasam u li nixtiequ nimxu fil-passi tagħhom u qed nitgħallmu wkoll mill-esperjenza tagħhom. L-IACD kienu supportive ħafna għal din l-inizjattiva. Fil-fatt fl-2019 konna attendejna għall-konferenza fuq il-community development li ġabret fiha ħaddiema tal-iżvilupp fil-komunità minn madwar id-dinja, u kienu verament inkoraġġanti meta spjegajnielhom li aħna nixtiequ nieħdu dan il-pass. Nixtiequ wkoll nistabilixxu l-code of ethics tagħna.   Dawn huma verament ftit highlights biex inkunu konċiżi kemm nistgħu imma għandkom kopja tal-liġi f’idejkom. 

L-ewwel nett stabilixxejna definizzjoni ta’ x’inhu community development work. Ħafna nies jgħidu li jagħmlu xogħol fil-komunità, però nixtiequ li niddefinixxu sew din id-definizzjoni għall-fini tal-liġi biex ma noħolqux konfużjoni bejn irwoli oħra. Bħala kwalifikazzjoni, meta kien hemm il-vacancies ma’ entità partikolari tal-Gvern, in-nies li daħlu jaħdmu f’community development kienu ġejjin minn oqsma differenti tal-ħidma soċjali. Għandna nies b’background ta’ youth and community, social work jew social policy, kif ukoll nies b’health and social care management or nurse degree mill-MCAST. Hawnhekk qegħdin niġbruhom flimkien u qed nipproponu li dawn ikunu b’degree aċċettati biex dak li jkun ikollu warrant f’community development.  Mhux dawk biss imma hemm ukoll f’livell ta’ Masters in Community, Action and Development li huwa masters pjuttost modern, ħalli ngħid hekk u li l-kollegi tiegħi huma ggradwati fih, kif ukoll il-Masters in Youth and Community Studies. 

Ovvjament jekk xi ħadd ikollu PhD fis-settur aħna qed nipproponu li jkun rikonoxxut ukoll. Jekk tiġi persuna minn barra jew forsi b’degree minn barra, ovvjament isir proċess ta’ evalwazzjoni biex naraw jekk dik id-degree għandhiex tiġi aċċettata jew le.  Nemmnu li d-diversità ġġib richness lill-professjoni u ’l quddiem inkunu nistgħu nirrevedu wkoll din il-ħaġa u nikkonsidraw, speċjalment jekk ikun hemm a first degree in community development, mal-Università pereżempju. Hemm diskussjonijiet għaddejjin bħalissa imma hija xi ħaġa li trid isseħħ fil-futur.  

Bħala esperjenza aħna qegħdin nipproponu li jkun hemm aggregate ta’ at least sentejn full-time wara l-kwalifikazzjoni u ekwivalenti ta’ part-time f’termini ta’ sigħat wara l-kwalifikazzjoni wkoll. Nemmnu li din hija importanti biex dak li jkun, wara d-degrees li semmejna, ikollu element ta’ prattika. Imma naħsbu li sentejn oħra ta’ ħidma full-time tagħti lil dak li jkun saqajh iktar sodi fis-settur. Issa l-way forward.

Bħala association se nkomplu naħdmu sabiex nippromwovu l-community development ma’ stakeholders differenti u l-approach tagħna. Se nkomplu naħdmu fuq din il-professionalisation. Illum l-ewwel darba li tlaqna l-liġi minn idejna. Ilna naħdmu ħafna fuqha u kien ovvjament vjaġġ eċċittanti ħafna u challenging. Se nkomplu naħdmu ma’ practitioners oħrajn fuq livelli differenti biex noħolqu training kemm għal min hu diġà membru u anke għal membri oħrajn, u se nibqgħu naħdmu sabiex inkunu ta’ advocate għall-formal education ta’ community development. Aħna nittamaw li s-settur ikompli jikber anke fuq livell ta’ degrees u korsijiet oħra, u forsi jkun hemm ukoll opportunitajiet ta’ CPD.

IS-SINJURA CLAIRE GAFÀ: Xi ħaġa li nixtiequ ngħidu wkoll hi li din il-professjoni mhijiex professjoni ġdida. Fil-fatt riċentement iltqajt ma’ dokument li jgħid li fl-1995 inħoloq il-Community Development Unit mas-Social Policy Department. Jiġifieri s-sena d-dieħla nagħlqu 30 sena. U bqajna m’aħniex rikonoxxuti bħala profession wara 30 sena!

IĊ-CHAIRPERSON: Sinjuri, grazzi ħafna ta’ din il-preżentazzjoni. Issa se niftaħ d-diskussjoni għall-Membri tal-Kumitat u nsejjaħ lill-Onor. Ivan Bartolo.

ONOR. IVAN BARTOLO: Nixtieq nibda billi ngħidilkom prosit u grazzi. Li għaddew 30 sena u għadkom mhux rikonoxxuti ħallejtuni bla kliem! Ħafna minna hawnhekk konna xi darba jew oħra sindki fil-lokalitajiet tagħna. Fi żmieni niftakar kont għamilt il-Mosta Solidali li hija simili tal-iżvilupp fil-komunità. Imma ħafna drabi, kif qalet is-Sinjura Fleri Soler, mhux dejjem ikun hemm ir-riżorsi meħtieġa u trid toqgħod tħabbel rasek biex tara minn fejn se ġġibhom. Bħala forsi sindku jew inkella politiku b’xi mod iġġaħġaħa imma meta jkollok żvilupp fil-komunità l-istorja differenti. Inti qed issemmi 30 sena ilu u naħseb li 30 sena ilu s-social worker ma kienx daqshekk in voga u llum għandek il-community development li qiegħed naħseb fl-istess ilma. U hija ħasra għax ix-xogħol li jsir huwa impekkabbli. 

Jien niftakar żvilupp fil-komunità f’lokalità partikolari f’Malta, fejn kien isir xogħol li mhux biss bqajt inġorr miegħi personalment imma anke wara dawk is-snin kollha, 30 sena wara, għadek tisma’ nies fil-komunità jsemmu dak ix-xogħol tajjeb li sar magħhom.  Hija meravilja din! Ftit ilu ilu ltqajt ma’ xi ħadd li qalli tiftakar x’kien sar?! Għandek ukoll ċerta politika fil-komunità, fejn pereżempju jekk il-komunità ma riditx li tinbena binja partikolari għax se nġibu iktar kriminalità, – qed nivvinta – bis-saħħa tal-community workers dik il-binja ma saritx. Kif qalet ukoll is-Sinjura Fleri Soler ċertu ġid fil-lokalitajiet isir. 

Ġid ieħor fuq livell lokali jsir ukoll fuq inizjattivi personali tas-sindku jew tal-kunsillier partikolari, imma naħseb hemm xi ħaġa nieqsa, u għadni qed nipprova niskopri x’inhi. Semmejtu wkoll il-warrant u hawnhekk naqbel magħkom u j’alla naħdmu fuqha as soon as possible. It-tieni hija r-riżors u t-tielet li bħala PR għadna lura wisq u qisu ħadd ma fehem eżatt x’isir. Pereżempju, jekk illum il-Kunsill Lokali tal-Mosta reġa’ ħolom bil-Mosta Solidali, li bdejna seba’ snin ilu u li ssemmiet kumbinazzjoni f’laqgħa lbieraħ stess, intom qegħdin hemmhekk bħala community development biex tgħinu wkoll fid-diversi proġetti lokali li jsiru fil-madwar? Grazzi u prosit mill-ġdid tax-xogħol li tagħmlu.  

IS-SINJURA ELAINE ATTARD: Jien issa ilni daqsxejn maqtugħa imma bqajt involuta għaliex nemmen ħafna fis-settur u huwa l-background tiegħi. Illum Malta kollha hija covered mill-Aġenzija li bażikament tipprovdi s-servizz ta’ community development workers. Jiġiferi tajjeb li nistabilixxu kuntatti għax ir-riżorsi jeżistu għalkemm f’dan il-każ xorta huma limitati, imma ma jfissirx li m’hemmx rieda għall-kollaborazzjoni. Il-Mosta stess hemm uffiċċju li huwa tal-FSWS.  

IS-SINJURA CLAIRE GAFÀ: Jiena ġejja mill-Aġenzija li semmiet is-Sinjura Attard,  fejn qed nippruvaw nippromwovu ħafna l-community development. Apparti x-xogħol tiegħi fl-MACD qiegħda nipprova naħdem ħafna wkoll through l-irwol tiegħi fil-Fondazzjoni. Wieħed mill-main stakeholders tagħna huwa l-kunsill lokali, u mingħajr ma naqla’ l-ebda polemika, trid tara mbagħad kemm il-kunsill lokali jkun lest li jaħdem magħna wkoll. Qisu aħna noffru l-ħin tagħna u mmorru niltaqgħu ma’ dak li jkun u ngħidulu li nixtiequ naħdmu miegħu u li nistgħu ngħinu lill-komunità b’xi mod. Jiġifieri naħdmu wkoll id f’id magħhom. Fil-fatt għandna tmien networks bħalissa għaddejjin u kważi f’kollha hemm is-sindki fihom jew rappreżentant mill-kunsill. Fihom dawn nitkellmu fuq affarijiet li qed jiġru fil-komunità u nippruvaw we mobilize together biex noħolqu xi ħaġa għall-komunità mal-komunità.   

IĊ-CHAIRPERSON: L-Onor. Romilda Zarb.

ONOR. ROMILDA ZARB: L-ewwel nett nixtieq ngħidilkom prosit. Ovvjament segwejt bir-reqqa l-informazzjoni kollha li wassaltulna. Jien ukoll kont sindku f’lokalità u jista’ jkun li minħabba l-pandemija dak iż-żmien imma personalment ma kontx naf biha din.   Smajtkom tgħidu li qegħdin taħdmu flimkien mal-kunsilli lokali. Naħseb tajjeb li jkollkom appuntament skedat. Bħala kunsilli lokali għandna 68 bejn Malta u Għawdex, u naħseb tajjeb li jkollkom il-lista kollha biex tagħmlu kuntatt magħhom, anke jekk tkellmuhom by telephone biex tassiguraw ruħkom li l-informazzjoni tkun waslet verament għand il-persuna ħalli b’hekk verament nagħmlu differenza.  

Apparti minn hekk, jekk pereżempju nibdew inħarsu ftit żgħira lejn ix-xogħlijiet li wieħed jista’ jagħmel fil-komunità ... Intom kapaċi tgħaqqdu l-parroċċa minħabba li hemmhekk għandek il-kunsill lokali, u fl-istess ħin ukoll għandek l-għaqdiet kollha li jinstabu fil-lokalità. B’hekk tgħaqqadhom kollha flimkien, laqgħa waħda u mbagħad nibdew nibnu minn hemmhekk. Jiena nieħu pjaċir li kemm jista’ ikun nagħmlu differenza fil-lokalitajiet. U naħseb li permezz ta’ ħidma fil-lokalità verament inkunu nistgħu nagħmlu d-differenza, kważi aktar milli ċentrali, għax hemmhekk inti tkun inżilt fil-lokalità u tkun wasalt viċin in-nies. U dak li forsi ma jirnexxilekx tilħaq inti, forsi jirnexxilu l-kunsill lokali jew inkella jirnexxielha l-Knisja. Għalhekk iva, nemmen li parti mill-proġett jeħtieġ li kull darba li jkun hemm l-elezzjonijiet tal-kunsilli lokali, b’mod immedjat intom tirċievu database ta’ kuntatt dirett mas-sindku biex dak li jkun ikollu ċ-ċans li jasal. 

L-Onor. Ivan Bartolo semma min-naħa tiegħu l-Mosta Solidali u fil-fatt Louise kienet tmexxi ħafna fuqha, speċjalment fi żmien il-pandemija, u dak huwa tajjeb ħafna, li wieħed jibqa’ għaddej b’dawn it-tip ta’ xogħlijiet fil-komunità. Jiena dan xtaqt nistaqsi; intom bdejtu tagħmlu referenza għall-komunità. Issa meta għamiltu l-istudju tagħkom ħaristu lejn il-komunità bħala lokalità jew inkella bħala komunità? Pereżempju parroċċa nista’ nħares lejha bħala komunità għaliha. Intom kif ħaristu lejha meta kontu qed titkellmu fuq community development bħala parti mill-istudju tagħkom?

IS-SUR JEAN PAUL ZAMMIT GRECH: Mill-esperjenza tiegħi personali, issa ilni fis-settur 14-il sena, u bħalissa qiegħed naħdem ukoll ma’ komunità oħra ... Komunità oħra li naħdmu magħha huma l-kunsilli. Kif bdejna l-ewwel ħaġa li għamilna kienet li niltaqgħu mal-kunsill lokali. Il-kunsill qalilna li l-platt tiegħu jinsab mimli bl-ilmenti mingħand in-nies u allura qalilna li fuq is-soċjal ngħinuh aħna għax dik hija l-ispeċjalizzazzjoni tagħna. U bdejna noħolqu network; ġbarna residenti, għaqdiet, rappreżentanti minn għaqdiet differenti, parroċċi  u l-kunsill. Dan in-network isir kull xahar. Meta beda jsir mill-kunsill bdew jgħidulna li mn’alla ħadna l-isteering wheel f’idejna fuqha din għax bħala kunsill ma kellhomx ċans li jiltaqgħu mal-komunitajiet, speċjalment komunitajiet ġejjin minn nazzjonijiet differenti.

ONOR. ROMILDA ZARB: Ma nafx ġibdulekx l-attenzjoni li inti suppost ikollok kunsillier responsabbli li jkun preżenti għax dak huwa responsabiltà bħal dekasteru, u li bil-liġi huwa rikonoxxut.

IS-SUR JEAN PAUL ZAMMIT GRECH: Aħna naraw komunità u l-komunitajiet fi ħdan il-komunità. Xi kultant blokka tal-housing hija komunità minnha nnifisha. Komunità li ġejja minn nazzjon partikolari u komunità li ġejja minn nazzjon ieħor huma komunitajiet distinti, imma fl-istess ħin qegħdin f’arena ta’ komunità at large. Issa rridu nkunu aħna xi kultant dik il-kolla li ngħidu isma’ hawn qegħdin flimkien, issa jew se ngħidu kontra xulxin jew inkella se ningħaqdu. Qisu l-irwol ta’ community development worker huwa ħafna li jgħaqqad il-komunitajiet ma’ xulxin. Irnexxielna niltaqgħu taħt saqaf wieħed nies minn nazzjonijiet differenti. Kellna kull ġens u kull nazzjon taħt saqaf wieħed u kellek nies li qalulna li lanqas kienu jafu li żewġ toroq il-bogħod minnhom kien hemm daqshekk nies minn komunità ta’ ċertu pajjiż eżempju. Kif għedt qabel dan huwa proċess li qiegħed jinħoloq. Li huwa ta’ vantaġġ hu li aħna nibqgħu stabbiliti mentri l-kunsill tgħaddi l-elezzjoni u jista’ jkun li jkollok wiċċ ġdid u allura trid terġa’ tibni mal-persuna l-ġdida. 

IS-SINJURA CLAIRE GAFÀ: Kumment żgħir ieħor huwa li ma nieqfux biss f’dak li huwa physical għax il-community development ikun ukoll virtwali. Aħna ma rridux nieqfu biss fil-parametri ta’ dak li huwa mibni imma naraw ukoll il-virtwal għax qed jiżdiedu ħafna komunitajiet li qed jiltaqgħu fuq facebook jew online groups. U aħna nixtiequ nilħquhom ukoll. L-għan tagħna hu li l-community development jimxi fi sfera virtwali u nixtiequ nikkollaboraw mal-youth workers, fejn qed jaraw shift qawwija ta’ żgħażagħ li jiltaqgħu online. U allura biex ikollna aktar youth work fuq pjattaformi online.

IĊ-CHAIRPERSON: L-Onor. Albert Buttigieg.

ONOR. ALBERT BUTTIGIEG: L-ewwel ħaġa grazzi tal-preżentazzjoni li għamiltu kif ukoll tax-xogħol tagħkom. Jiena naqbel ħafna ma’ dak li qed tgħidu għax huwa importanti dan is-sens ta’ komunità. Hemm sfida għax kif nafu għandna diversi lokalitajiet fil-pajjiż tagħna li qed jitilfu dan is-sens of belonging, dan is-sens ta’ identità u ta’ komunità. Jien ġej minn lokalità li m’għadux jeżisti dan is-sens of belonging. Hemm forsi komunitajiet oħra li dan is-sens huwa iktar qawwi imma hemm lokalitajiet oħra li s-sens ta’ komunità tilfuh. Kif semmejt ukoll ġol-komunità hemm ħafna komunitajiet oħra, jiġifieri jistgħu jkunu komunitajiet etniċi differenti jew inkella social backgrounds differenti, u allura biex ngħidu hekk għandek ċerta diversità. Kien hemm tentattivi sabiex jinħoloq dan is-sens ta’ komunità. Fil-fatt il-kunsilli lokali nħolqu 30 sena ilu mhux biss biex ikunu l-gvern lokali imma biex joħolqu dak is-sens ta’ komunità. 

Kellna wkoll ix-xogħol tal-aċċessi, jiġifieri l-aċċess li kien proprju l-ewwel esperjenza ta’ kif niġbru l-komunità flimkien u nippruvaw naraw ir-riżorsi u nħaddmuhom flimkien.  Kien hemm dawn it-tentattivi biex ikun hemm xogħol fil-komunità. Li forsi nixtieq niġbed l-attenzjoni jew ngħaddi suġġeriment hija - anke kif qalet il-kollega qabli – li x-xogħol tal-kunsill lokali huwa li joħloq sens ta’ komunità u li jkun hemm sens soċjali. Allura nissuġġerixxi li anke tagħmlu laqgħa mal-Assoċċazzjoni tal-Kunsilli Lokali għax jekk idduru kull kunsill, nafu li l-kunsill jispiċċa fuq il-buona volontà tas-sindku. Issa jista’ jkollok sindku li huwa popolari imma ma jinteressawhx dawn l-affarijiet u jista’ ikollok sindku ieħor li jinteressawh. Jiġifieri iktar milli tmorru fuq it-tali kunsill lokali, jekk tmorru fuq l-Assoċjazzjoni, qegħdin tmorru fuq xi ħaġa li hija aktar strutturata. 

Fil-liġi għandek ukoll li fil-kunsill lokali – aħna ġejjin minn din l-esperjenza - jrid ikollok contract manager. Dik hija xi ħaġa fl-istruttura u dan qiegħed hemm biex jieħu ħsieb il-bankini, il-bozoz, eċċ. U allura naħseb li wasal iż-żmien li fil-liġi jkollna manager ukoll fuq l-aspett soċjali. Din naħseb li hija aktar importanti mill-bankina! Rigward il-liġi u l-warrant nassumi li dan il-Kumitat ma jistax jagħtikom approvazzjoni tal-liġi imma huwa l-Ministru responsabbli li jista’ jagħmel dan. Allura nissuġġerixxi li tagħmlu kuntatt mal-Ministru biex hu jkun jista’ jistudjaha u jippreżentaha. Naħseb li jekk ma jkunx hemm punti kontroversjali hemm qbil miż-żewġ naħat fuqha din.  

IĊ-CHAIRPERSON: Kemm jien kif ukoll l-Onor. Zarb inkunu nistgħu navviċinaw lill-Ministru u nagħmlu x-xogħol tagħna ...  

IS-SINJURA ELAINE ATTARD: Bħala aċċessi aħna kważi kollha evolvejna, u llum il-ġurnata sar tibdil u għandna ismijiet differenti imma l-għeruq tagħna hemm qegħdin. Jiġifieri mhux se jintesa dak ix-xogħol kollu li sar, anzi se nippruvaw nibnu fuqu. Rigward li l-kunsilli lokali jimpjegaw persuna bħala manager nista’ ngħidilkom li fil-passat kien hemm. Fil-fatt meta jien kont naħdem f’lokalità partikolari kienet fuq bażi ta’ part-time, però diġà kien hemm sforz biex jimpjegaw community development worker. U din kienet ta’ għajnuna kbira, u konna naħdmu fuq approaches differenti, jiġifieri jien li kont impjegata iktar fil-qasam soċjali nkun qed nikkonċentra iktar fuq l-aspett, mentri mal-persuna li kienet fil-kunsill lokali konna naħdmu flimkien fuq pereżempju kampanji ta’ prevenzjoni. 

ONOR. ALBERT BUTTIGIEG: Il-punt tiegħi hu li tkun xi ħaġa strutturata u mhux sempliċement bil-buona volontà tas-sindku għax illum ikollok sindku li jaqbel u mbagħad jitla’ sindku ieħor li ma jaqbilx.  

IS-SINJURA ELAINE ATTARD: Agreed.

ONOR. ALBERT BUTTIGIEG: Tkun xi ħaġa strutturata bħala parti mil-liġi.

IĊ-CHAIRPERSON: L-Onor. Graziella Galea.

ONOR. GRAZIELLA GALEA: L-ewwel nett grazzi tal-preżentazzjoni tagħkom, u prosit tax-xogħol li bla dubju twettqu. Meta jiena kont sindku numru ta’ snin ilu, fis-sena 2011 il-Kunsill Lokali ta’ San Pawl il-Baħar kien għamel ftehim mas-SEDQA biex ikollna community worker. San Pawl il-Baħar hija lokalità b’diversi realtajiet, b’diversi sfidi u b’diversi nazzjonijiet. Minn dak iż-żmien ħassejna li kien hemm bżonn tal-community work. Illum il-ġurnata nemmen li hemm bżonn aktar li jkollna community worker għax il-popolazzjoni żdiedet b’mod drastiku u żdied ukoll l-ammont ta’ persuni minn nazzjonijiet differenti u minn kulturi differenti. U allura nemmen li dan it-tip ta’ servizz jista’ wkoll jerġa’ jiġi introdott. 

Bla dubju, kif semmew il-kollegi tiegħi, illum il-ġurnata l-kunsill lokali nħarsu lejh iktar minn settur ta’ socialising. Forsi fil-bidu konna nħarsu lejh bħala dik l-entità li ssewwi l-bozza, li tirranġa l-bankina, li timla l-ħofra mentri llum qegħdin naraw l-aspett edukattiv u l-aspett soċjali li għandu l-kunsill lokali. Bla dubju ċerti kunsilli lokali nemmen li għandhom bżonn iktar minn postijiet oħra dan is-servizz ta’ community worker. Qiegħda ngħid dan għax forsi f’lokalitajiet żgħar il-kunsill lokali jkun jaf one to one kull persuna min hi, u allura forsi l-kunsill lokali stess jista’ jaqdi dan l-irwol. Però f’lokalitajiet ikbar, f’lokalitajiet b’diversi sfidi żgur li se jkollhom bżonn is-servizz tal-community worker. 

Xtaqtkom tispjegawlna kif qed jiġu approached il-kunsilli lokali. Smajt li qed isir kuntatt, però forsi tispjegawlna kif qegħdin jiġu approached. Qed isir follow-up? Issemmiet il-laqgħa kull xahar, però jkun tajjeb li jkun hemm ukoll follow-up min-naħa tal-kunsill lokali. Tajjeb li anke f’dawk il-laqgħat jissemma wkoll ix-xogħol li jkun qed isir. Bla dubju l-kunsill lokali jista’ wkoll jgħin fi-kuntatti. Pereżempju, il-kunsill lokali għandu lista tal-għaqdiet volontarji kollha f’dik il-lokalità partikolari. Kif semmiet l-Onor. Romilda Zarb ukoll, hemm diversi komunitajiet f’lokalità waħda. F’San Pawl il-Baħar, minn fejn ġejja jiena, ma tistax tqabbel dak li qiegħed fiċ-ċentru ta’ San Pawl ma’ dak li hemm fil-Qawra u Buġibba għax hemm differenza kbira. Allura tajjeb li permezz tal-kunsill jiġu avviċinati nies minn żoni differenti, biex wara kollox ikollna l-aqwa riżultat bil-ħidma tagħkom. Bla dubju nirringrazzjakom u nittama li tkomplu bil-ħidma tagħkom. 

IS-SINJURA CLAIRE GAFÀ: Nirreferi għall-mistoqsija tiegħek u nixtieq nagħmel differenza bejn l-MACD u x-xogħol tagħna. L-MACD hija l-assoċjazzjoni għall-community development, fejn qed inwasslu iktar x’inhuwa l-community development, x’inhuwa l-approċċ, x’inhuwa dan ix-xogħol li qed nagħmlu u biex inressqu iktar ‘il quddiem din il-professjoni. Imbagħad għandna x-xogħol tagħna, li mhux qed nirrappreżentaw hawn, imma jekk nista’ nilbes kappell ieħor, biex nirrispondi l-mistoqsijiet tiegħek, u forsi anke Densel, li huwa community worker f’wieħed mill-komunitajiet tal-aġenzija, għall-komunità u terapija jkun jista’ iwieġeb.

Meta nidħlu f’komunità ġdida jew tkun ħaddiem ġdid f’din il-komunità nibagħtu email lill-kunsill jew immorru nħabbtu lill-kunsill fil-ħinijiet tal-ftuħ. Ikun hemm kunsilliera jew sindki li jirrisponduna mill-ewwel u jkollna vera kuntatt tajjeb magħhom. F’Ħaż-Żabbar għandna relazzjoni tajba u jikkomunikaw magħna bil-WhatsApp il-leader tat-tim u s-Sindku. Hemm postijiet oħra fejn nimxu b’appuntamenti. Niltaqgħu darba kull tliet xhur eżempju. Hemm ukoll min ma jkellimniex u dik hija realtà wkoll. Nippruvaw inkunu fitti kemm nistgħu, imma mhux dejjem jirnexxilna. Aħna naħdmu ħafna mal-assoċjazzjoni tal-kunsilli lokali u naħdmu wkoll mar-reġjuni. B’mod parallel qed naħdmu ħafna magħhom. Kemm jista’ jkun qed nippruvaw inkunu preżenti fl-AGMs tagħhom, fejn inkunu hemmhekk biex nisimgħu u nagħmlu networking u niltaqgħu iktar ma’ sindki differenti u ma’ kunsilliera differenti. Qisu bejn wieħed u ieħor dak li kelli xi ngħid.  

IS-SUR JEAN PAUL ZAMMIT GRECH: L-esperjenza tiegħi hija daqsxejn partikolari għax għamilt ammont ta’ snin naħdem in-naħa t’isfel ta’ Malta u issa qiegħed nagħti servizz fin-naħa ta’ fuq ta’ Malta. U allura qisu għandi żewġ laqtiet, u fejn qed nara l-esperjenza li qed issemmi inti u ċjoè kulturi differenti u persuni differenti minn nazzjonijiet differenti. Il-kunsill huwa pedina importanti biex naslu. Bdejna mill-kunsill b’dawn il-laqgħat. Issa tlajna għar-reġjun tat-Tramuntana u qegħdin naħdmu kollha flimkien. Qed noħorġu b’inizjattivi kollha f’daqqa bħala entità, min-naħa tagħna tal-aġenzija flimkien mal-kunsill u mar-reġjun tat-Tramuntana f’dan il-każ. 

Qegħdin joħorġu ħafna inizjattivi. Fejn qabel konna naħsbu x’għandhom bżonn in-nies, issa li għandna network ta’ nies involuti qed joħorġu n-nies x’jixtiequ huma. Qed ikun hemm din il-bidla fil-mentalità. Għalhekk din l-idea li nagħmluha lkoll flimkien għax jista’ jkun li aħna għandna l-ħin u l-kunsill għandu riżorsi imma m’għandux il-ħin. Aħna għandna l-ħin u m’għandniex ir-riżorsi, u allura meta nżewwġu dawn flimkien inkunu nistgħu noħolqu iktar inizjattivi. Fil-fatt ħloqna kalendarju ta’ inizjattivi fis-sajf biex naħdmu fuq integrazzjoni. Minn dak l-aspett tara kemm il-kunsill kif ukoll l-aġenzija governattiva kif ukoll ir-reġjun, qegħdin jaħdmu flimkien fuq din l-idea ta’ integrazzjoni. Issa mhux integrazzjoni li tkun sabiħa fuq il-karta imma integrazzjoni li l-komunità stess ħarġet biha; ejjew naħdmu flimkien, ejjew ngħaqdu lin-nies, ejjew ikollna wkoll sensittività kulturali, ejjew nifhmu minn fejn ġejjin dawn in-nies minn kulturi differenti u x’inhuwa aċċettat mill-kultura tagħhom u x’inhuwa aċċettat mill-kultura tagħna. U nippruvaw nilħqu t-triq tan-nofs.

Kif qed ngħid il-proċess huwa wieħed twil għax kif semmejna hemm dak l-understanding, li ssir taf lil dak li jkun, li tibni relazzjoni mal-ħaddiema l-oħra, mal-entitajiet l-oħrajn, u tibda relazzjoni mal-komunità, biex imbagħad tasal. Issa qed nibdew naraw il-frott li qisu bdejna naħdmu għalih. 

ONOR. ROMILDA ZARB: Għaddejtu kumment fuq l-integrazzjoni u ħadt pjaċir għax kont se nagħmel referenza għalih ukoll. Jiddispjaċini nisma’ li mhux kull kunsill lokali jikkollabora. Għalkemm nemmen li l-aġenzija tal-kunsilli lokali tista’ tirristruttura, nemmen ukoll li l-kunsilli lokali għandhom l-obbligu tagħhom. Meta inti għandek dekasteru, inti responsabbli li minn tal-inqas darba fis-sena ddaħħal ir-rapport tax-xogħlijiet li tkun għamilt. Jekk inħarsu lejn kif is-settur tagħkom, fejn jidħol il-community development, żewġ dekasteri li huma responsabilità tal-kunsill lokali u li jrid isir rapport dwarhom, huma proprju s-soċjal u l-integrazzjoni. X’ħin taqbad is-soċjal u l-integrazzjoni, hemmhekk qed tħares lejn il-komunità biex iżżommha kollha kemm hi magħquda. Se nirreferi għall-Kunsill Lokali tal-Mosta, fejn bl-istess mod li ddaħħal il-kunċett tal-animal steward, fejn inti għandek persuna li tieħu ħsieb l-istray cats u tara li jsirilhom in-neutering, hawnhekk ukoll ikun qed jirrelata l-importanza li aħna għandna nagħtu fil-komunità. Hemmhekk ukoll għandna fejn nibnu iktar. Naħseb li anke bħala kunsilli lokali, u hemmhekk tidħol ukoll l-AKL, għandna naħdmu lkoll flimkien biex dan it-tip ta’ kunċett ikompli jissaħħaħ fil-lokalitajiet.

Għal darb’oħra verament prosit għall-mod ta’ kif qegħdin taħdmu fil-lokalitajiet tagħna. Litteralment qed inżommu l-komunitajiet maqgħudin. Verament nixtieq nara li fil-lokalitajiet kollha jkollna dan it-tip ta’ kunċett. U fejn tħossu li hemm nuqqas minn ċerti lokalitajiet tistgħu tavviċinawna sabiex nagħmlu kuntatt f’isimkom u naraw għaliex mhux qed tinħoloq din il-forma ta’ kuntatt, speċjalment meta jkunu minn tad-distrett għaliex aħna jkollna relazzjoni viċina magħhom. Naħseb li b’dak il-mod verament nistgħu nassiguraw is-saħħa wara kollox tal-komunità tagħna. Jien dejjem hekk ħdimt, u naħseb li kull Membru Parlamentari li għandna li jirrapprażenta lil-lokalitajiet fid-distretti tiegħu, għandu jaħdem b’dak il-mod.

IĊ-CHAIRPERSON: Jiena wkoll għandi xi mistoqsijiet. Filwaqt li l-kollegi tiegħi tkellmu aktar mill-aspett ta’ kunsilli, jiena se nitkellem aktar fuq fejn tidħol il-professionalisation ta’ dak li tixtiequ tagħmlu u feedback minn professjonisti oħra fir-rigward ta’ dak li tixtiequ tagħmlu u li tixtiequ li jkun hemm warrant. Tkellimtu ma’ assoċjazzjonijiet bħalma huma dawk tas-social workers, psychologists u psychotherapists? Kien hemm feedback f’dan ir-rigward? Qiegħda nistaqsi għaliex meta kont f’ċerta psychology board, ħafna mill-affarijiet li kienu jistaqsuna fuq livell Ewropew kienet tkun fuq x’inhuma r-reserved activities ta’ psychologist. Għaliex psychologist għandu jkollu l-warrant ta’ psychologist? X’inhuma l-affarijiet partikolari li jagħmel psychologist li professjonisti oħra ma jagħmluhomx? 

Fil-każ ta’ psychologist, biex inġib eżempju, għandek is-psychological assessments li jista’ jagħmilhom psikologu biss. Fil-każ tagħkom, u hawnhekk jiġi l-argument li se jgħin lili mbagħad bħala politiku sabiex nippreżenta u jkolli bażi iktar soda ta’ kif nista’ nargumenta jien biex il-community worker ikollu l-warrant għalih, u ma jissejjaħx bħala qisu another social worker? Għaliex daqshekk restrizzjonijiet mill-first degree? Għaliex pereżempju ma daħħaltux psychology, sociology u first degrees oħrajn, li dak li jkun jista’ jkun li jkollu imma qiegħed jagħmel xogħol ta’ community worker? Xi kemm jeżistu community workers? Forsi għandkom statistika dwar dan? Jekk le, ma jimpurtax, nistgħu nagħmlu mistoqsija parlamentari. Kemm hemm membri fl-assoċjazzjoni tagħkom?

IS-SINJURA CATHERINE FLERI SOLER: Fuq l-aħħar żewġ mistoqsijiet ma nistax nirrispondik. Però, fuq il-punt tal-first degree insejt xi ktibna imma iva, għandek raġun. Għandna min huwa gradwat fis-social policy u min huwa gradwat fis-social work. Ovvjament is-social workers jinħatfu mis-social work services. 

IS-SINJURA CLAIRE GAFA: Qisu l-idea kienet li ppruvajna naħsbu f’degrees li bħala credit hemm fuq il-komunità. Qisu l-fatt li s-psychology ma jitkellimx fuq il-komunità ... Imma bħala social policy hemm ammont ta’ komunità. Social work hemm għandek ukoll, il-youth and community studies l-istess, u l-health and social care jitkellem ukoll fuq il-komunità. Allura qisu pprovajna naraw degrees li jitkellmu fuq il-komunità.

IĊ-CHAIRPERSON: Jeżisti grupp ta’ social psychology. 

IS-SINJURA CLAIRE GAFA: Imma għamilna punt li any other li jista’ jkun relatat mal-komunità japplika mal-bord ...

IS-SINJURA CATHERINE FLERI SOLER: Fir-rigward tal-ispecialization tal-community development jien naħseb li l-community development workers ikunu esperti tal-komunità fil-proċess kollu; jiġifieri mill-punt meta l-persuna tidħol fil-komunità u ssir taf il-komunità, u tiffoka fuq id-dinamika u fuq l-engagement processes. Jiena meta ħdimt bħala social worker fil-komunità dejjem ridt li jkolli community development worker miegħi, minkejja li kont qiegħda nifhem il-proċessi tal-community development. Però d-drawback tiegħi hu li jien ma nistax niffoka biss fuq community development processes għax kelli affarijiet oħra x’nagħmel. Mentri l-community development worker ikun iffukat u jkun l-espert speċjalizzat fuq l-affarijiet kollha li jseħħu fil-komunità. Jean semma l-conflict resolution. Dawn ikunu nies li l-ewwel nett jagħrfu x’qed jiġri fil-komunità u d-dinamika tal-komunità. No community is the same; it is very fluid u hemm ħafna dinamiċi, li huwa tajjeb. Allura jkun il-community development worker li jkun speċjalizzat fuq il-komunità. Jien semmejt professjonisti oħra bħal pereżempju l-community nurse. 

L-aħħar darba avviċinawni f’lokalità fejn naħdem tal-Health Promotion fuq l-obeżità fit- tfal u kont link għalihom. Bdejt nagħtihom l-ideat fuq kif jista’ jkun hemm immersion biex jifhmu iktar x’qed jiġri fil-komunità, u l-ewwel nett għalfejn hemm dawn il-problemi, kif jistgħu jilħqu dawk in-nies u kif jistgħu jgħinuhom ikunu iktar parteċipattivi fil-proċess kollu tagħhom, u kif jistgħu jilħqu iktar l-iskejjel. Kont qiegħda nagħtihom xi ideat. Kieku l-community development ikun qed jiffaċilita l-proċess kollu għax ... (Interruzzjonijiet)  

IS-SUR JEAN PAUL ZAMMIT GRECH: Biex nibni daqsxejn fuq li qed tgħid is-Sinjura Fleri Soler, irrid nagħmilha ċara li professjonijiet oħra, bħal social worker, fejn jidħol psychology, eċċ, hemm element li neħlu fuq il-każistika. Aħna għandna l-każi tagħna. Għandna familji li nżuru. (Interruzzjonijiet) Iva, imma sfortunatament qisu neħlu ħafna fuq il-case loads, eċċ. Community development worker qisha iktar fuq il-kollettiv tal-komunità at large, jiġifieri tara dawn il-proċessi li qed isiru, eċċ. Mhux marbut b’case load u b’każijiet individwali. Jiġifieri tagħmel distinzjoni għax jekk għandi ammont ta’ każijiet u m’għandix ħin biex insegwihom ... 

IS-SINJURA CATHERINE FLERI SOLER: It is more specifically, it’s not service related. Il-professjonisti l-oħra li semmejt qisu għandhom il-klijent u mbagħad huwa l-approċċ tagħna li se tagħmel differenza, li jien nista’ mhux biss naħdem b’mod kollettiv imma fl-aħħar mill-aħħar li qed nagħti servizz. Il-community development worker mhuwiex marbut mas-servizz imma jidħol biex jiffaċilita dawn il-proċessi biex jinħolqu attivitajiet fejn in-nies ikunu iktar parteċipattivi u biex jissaħħu iktar ir-riżorsi tagħhom. U allura m’għandhomx għalfejn ikunu service related mentri l-professjonisti l-oħra huma iktar service related.   

IS-SINJURA CLAIRE GAFA: Xi ħaġa li forsi tagħmel daqsxejn differenti wkoll huwa li aħna nsostnu ħafna fuq is-sostenibbiltà ta’ dak li nagħmlu, li m’aħniex qegħdin hemmhekk għal dejjem. Issa mhux qiegħda ngħid li niġu redundant imma mhux qegħdin hemm għal dejjem. Aħna nemmnu ħafna li l-komunità tista’ tkun b’saħħitha u tista’ tmexxi l-affarijiet waħedha. Naħseb li trid ċertu ammont ta’ skills biex tkun taf tagħmel id-discovery u l-connection li bdejna nsemmu qabel. 

IĊ-CHAIRPERSON: Min-naħa tagħna nirringrazzjakom ħafna tal-preżentazzjoni li ressaqtulna. Kif ftehemna aħna se nkunu qegħdin nagħmlu l-liason man-naħa tal-grupp parlamentari tagħna. Għalhekk nibqgħu f’kuntatt ħalli mbagħad inkomplu naħdmu flimkien fuq dawn l-issues. Nirringrazzjakom ħafna u prosit tax-xogħol li qegħdin tagħmlu. Grazzi.
.
Fil-5.43 p.m. il‑Kumitat aġġorna għal data li kellha tiġi komunikata aktar tard.

